
　　九日五首
　　杜甫
　　旧日重阳日，传杯不放杯。
　　即今蓬鬓改，但愧菊花开。
　　北阙心长恋，西江首独回。
　　茱萸赐朝士，难得一枝来
　　九月九日
　　崔善为
　　九日重阳节，三秋季月残。
　　菊花催晚气，萸房辟早寒。
　　霜浓鹰击远，雾重雁飞难。
　　谁忆龙山外，萧条边兴阑。
　　过裴舍人故居
　　刘长卿
　　惨惨天寒独掩扃，纷纷黄叶满空庭。
　　孤坟何处依山木，百口无家学水萍。
　　篱花犹及重阳发，邻笛那堪落日听。
　　书幌无人长不卷，秋来芳草自为萤
　　酬皇甫郎中对新菊花见忆
　　白居易
　　爱菊高人吟逸韵，悲秋病客感衰怀。
　　黄花助兴方携酒，红叶添愁正满阶。
　　居士荤腥今已断，仙郎杯杓为谁排。
　　愧君相忆东篱下，拟废重阳一日斋。
　　九日进茱萸山诗五首
　　张说
　　九日重阳数，三秋万实成。
　　时来谒轩后，罢去坐蓬瀛。

